Avgerð frá 26.04.2000, j.nr. 99S02-0012
Evni: kærufreist, full /avmarkað skattskylda, útróðrarbátur, frádráttur og framflyting av halli 
§ 2, litra d), § 33, stk. 1, litra a) og § 33, stk. 5 í skattalógini, § 3, stk. 5, § 8 og § 15, stk. 5 í lógini um toll- og skattafyrisiting

 

· Samandráttur: Viðvíkjandi kærufreistini: Advokatur skattgjaldarans gjørdi galdandi, at Toll- og skattstovan hevði kært ov seint, tí tað neyðuga samtykki frá Toll- og skattaráðnum varð ikki givið fyrrenn kærufreistin var farin. Men landsskattakærunevndin heldur, at Toll- og skattstovan, Stýrið eigur at verða mett sum partsumboð fyri Toll- og skattaráðið, og tí varð samtykt at rokna kærununa sum rættstundis innkomna. 

Viðvíkjandi sjálvum málinum: Toll- og skattstovan sýtti skattgjaldara frádrátt fyri hall uppá 324.165 kr. stavandi frá 1994, sum hann hevði drigið frá í sjálvuppgávuni fyri 1997, við tí grundegving, at skattgjaldarin ikki var fult skattskyldugur í Føroyum í 1994. Hetta árið var báturin, sum skattgjaldarin átti helvtina í, seldur á tvingsilssølu. Skattgjaldarin flutti úr Føroyum í 1993 og flutti aftur til Føroyar í 1997. Skattgjaldarin átti saman við øðrum útróðrarbát, sum var fult vinnuliga rikin. Í 1994 varð báturin seldur á tvingsilssølu, og í tí sambandi fekk skattgjaldarin eitt tap uppá 324.165, sum hann dró frá í 1997, tað árið sum hann flutti aftur til Føroyar. Fyri árini 1994, 1995 og 1996 lat hann ikki inn sjálvuppgávu.

Skattgjaldarin kærdi avgerðina til kommunalu skattakærunevndina, sum metti, at skattgjaldarin í samband við raksturin av bátinum var avmarkað skattskyldugur í Føroyum og sostatt hevði rætt til at draga hallið frá 1994 frá í skattskyldugu inntøkuni tey næstu fimm árini.

Toll- og skattstovan kærdi avgerðina til landsskattakærunevndina, sum vísti til § 2, stk. 1, litra d) í skattalógini um, at persónur, sum eigari ella sameigari rekur ella tekur lut í vinnu, sum hevur fast rakstrarstað í Føroyum, er avmarkað skattskyldugur. Avmarkað skattskyldugur persónur, sum rekur vinnu við føstum rakstarstaði í Føroyum, er eisini skattskyldugur av vinningi og hevur rætt til frádrátt fyri møguligt tap, tá ognir, sum hava verið knýttar til eitt fast rakstrarstað, verða avhendar. Landsskattakærunevndin tók tí undir við kommunalu skattakærunevndini um at skattgjaldarin var avmarkað skattskyldugur í 1994 og hevði tí rætt til frádrátt fyri hall stavandi frá 1994 í skattskyldugu inntøkuni tey næstu 5 árini.

Formalia:
Advokaturin hjá skattgjaldaranum hevur gjørt galdandi, at Toll- og Skattstova Føroya ikki við gildugum virkningi hevur lagt kærumálið fyri Landsskattakærunevndina innan ta freist, sum er nevnd í § 15, stk. 5 í lóg um Toll- og Skattafyrisiting. Hetta verður grundað við, at T&S hevur kært málið tann 29.09.1999, uttan tað neyðuga samtykkið frá Toll- og Skattaráð Føroya, tí Toll- og Skattaráð Føroya hevur ikki givið sítt samtykki fyrrenn í januar 2000, og tá var kærufreistin farin.

T&S vísir á, at sambært § 3, stk. 5 í lóg um Toll- og Skattafyrisiting er tað Toll- og Skattaráð Føroya, sum eftir tilmæli frá stýrinum skal avgera, um ein avgerð frá eini kommunalari skattakærunevnd skal leggjast fyri Landsskattakærunevndina.

Víðari verður sagt, at orsakað av stuttu kærufreistini ber ikki til at leggja øll mál fyri Toll- og Skattaráðið innan kært verður, og upplýst verður í hesum sambandi, at Toll- og Skattaráðið hevði 6 fundir í 1999. Samanborið við, at kærufreistin er 4 vikur, er eyðsæð, at nógv mál høvdu fallið fyri kærufreistini, um kravt varð, at tey skuldu leggjast fyri Ráðið, áðrenn kært var.

T&S upplýsir, at siðvenjan tí er soleiðis, at Stýrið í sínum eginleika sum skrivstova hjá Ráðnum í fyrstu atløgu tekur støðu til, um eitt mál skal kærast ella ikki. Málið verður síðani lagt fyri á fyrstkomandi fundi hjá Ráðnum til góðkenningar.

Um Ráðið ikki tekur undir við, at málið skal kærast, verður kæran afturkallað.

Niðurstøðan hjá T&S er tí, at tað altíð er Ráðið sum endaliga avger, um eitt mál verður kært ella ikki, hóast avgerðin av praktiskum orsøkum ofta verður tikin eftirfylgjandi.

Landsskattakærunevndin heldur, at Stýrið eigur at verða mett sum partsumboð fyri Ráðið í hesum førum. Eftir fyrisitingarlógini § 8, stk. 1 hevur ein partur altíð rætt til at lata seg umboða, og tað er einans í teimum førum, har ivi kann verða um partsumboðanina, at umboðið skal skjalprógva at vera umboð. Samtykt varð tí at rokna kæruna sum rættstundis innkomna.

Landsskattakærunevndin helt tó, at tað framyvir í líknandi førum eigur at framganga greitt av kæruskrivinum, at Stýrið fyri T&S kærir vegna Toll- og Skattaráðið, og tað eigur eisini at verða upplýst í kæruskrivinum, at kæran er treytað av eftirfylgjandi góðkenning frá Ráðnum. Og Landsskattakærunevndin helt eisini, at Stýrið skjótast gjørligt eigur at útvega sær góðkenning frá Ráðnum, tí tað er ikki nøktandi, at tað ganga fleiri mánaðir, áðrenn góðkenning fyriliggur.

Málslýsing:
Skattgjaldarin flutti úr Føroyum 25.11.1993 og flutti aftur til Føroyar 01.03.1997.

Tá skattgjaldarin í 1993 flutti av landinum, átti hann saman við einum øðrum 33 fót ein útróðrarbátin, sum var rikin fult vinnuliga. Í 1994 varð báturin seldur á tvingsilssølu, og staðfestu eigararnir eitt skattligt tap uppá kr. 648.330,-, harav skattgjaldarin átti helvtina, kr. 324.165,-.

Skattgjaldarin hevur ikki latið sjálvuppgávur inn fyri árini 1994, 1995 og 1996, tí hann hesi árini hevur búð uttanlanda, men tá hann í 1997 flutti heimaftur, lat hann sjálvuppgávu inn fyri hetta árið og dregur 1994-hallið frá.

§ 33, stk. 5, litra a í skattalógini heimilar persóni, sum er fult ella avmarkað skattskyldugur til Føroyar at flyta hall fram í 5 ár.

Kommunala skattakærunevndin (skattgjaldarin) ger galdandi :
Kommunala skattakærunevndin førir fram, at nevndin metir, at skattgjaldarin í samband við raksturin av bátinum er avmarkað skattskyldugur í Føroyum, og sostatt hevur rætt til at draga hallið frá 1994 frá í skattskyldugu inntøkuni tey næstu 5 árini sambært § 33, stk. 5, litra a í skattalógini.

Víst verður eisini til rundskriv nr. 7 frá 03.12.1997, sum m.a. sigur: "Um hallið er frá einum inntøkuári, har skattgjaldarin er avmarkað ella fult skattskyldugur til Føroyar, kann hallið flytast fram til frádrátt í einum inntøkuári, har full skattskylda er, ella undir ávísum treytum, har avmarkað skattskylda er".

Toll- og Skattaráðið (kærarin) ger galdandi :
Grundgevingin hjá T&S fyri ikki at góðtaka hallið frá 1994 er, at tað er íkomið, tá eingin skattskylda var til Føroyar. T&S vísir í hesum sambandi til rundskriv nr. 7 frá 03.12.1997.

T&S vísir á, at skattgjaldarin ikki kann fáa hallið flutt fram í 5 ár, tí hann var hvørki fult ella avmarkað skattskyldugur til Føroyar í 1994, og víst verður til F-54 váttan, sum skattgjaldarin hevur undirskrivað og tískil váttað at vera fult skattskyldugur í Danmark frá 25.11.1993.

T&S sigur víðari, at fíggjarliga tilknýtið til landið kann staðfesta avmarkaða skattskyldu, jvb. § 2 í skattalógini. Men báturin er lagdur í apríl 1993, og vinnan sostatt hildin uppat hetta árið. Í 1994 rekur skattgjaldarin ikki vinnu í Føroyum. Einasta fíggjarliga tilknýti, sum hann hevur til Føroyar hetta árið er, at báturin verður seldur á tvang við tapi. T&S metir ikki, at hetta ger, at hann kemur undir fulla skattskyldu til Føroyar hetta árið.

Viðmerkingar frá Landsskattakærunevndini og avgerð:
Sambært § 2, stk. 1, litra d í skattalógini er avmarkað skattskylda til Føroyar hjá persónum, ið sum eigarar ella sameigarar reka ella taka lut í vinnu, sum hevur fast rakstrarstað í Føroyum. Vinna við útróðrarbáti, sum í hesum føri, lýkur hesar treytir.

Avmarkað skattskyldugir persónar, sum reka vinnu við føstum rakstrarstaði í Føroyum, eru eisini skattskyldugir av vinningi og hava rætt til frádrátt fyri møgulig tap, tá ognir, sum hava verið knýttar til eitt fast rakstrarstað, verða avhendaðar.

Hetta er eisini í tráð við grein 13, 3. petti í sáttmála millum tey norðurlendsku londini at sleppa undan tvískatting av inntøku- og ognarskattum.

Landsskattakærunevndin tekur tí undir við sjónarmiðnum hjá kommunalu skattakærunevndini um, at skattgjaldarin sambært § 2, stk. 1, litra d í skattalógini er avmarkað skattskyldugur til Føroyar í 1994, og at hann sambært § 33, stk. 1, litra a hevur rætt til at draga hallið frá 1994 frá í skattskyldugu inntøkuni tey næstu 5 árini.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

